
sþ. 144. Tillaga til þingsályktunar [138. mál]
um skipun embættismannanefndar til að fjalla um kjarnorkuvopnalaust svæði á Norður-
löndum.

Flm.: Guðrún Agnarsdóttir , Haraldur Ólafsson, Svavar Gestsson.

Um leið og Alþingi áréttar þá stefnu íslenskra stjórnvalda að kjarnorkuvopn skuli aldrei
leyfð í íslenskri lögsögu felur það utanríkisráðherra að beita sér fyrir því á fundi
utanríkisráðherra Norðurlanda að sett verði á laggirnar embættismannanefnd á vegum
Norðurlanda sem kanni möguleika á og geri tillögur um kjarnorkuvopnalaust svæði á
Norðurlöndum.

Greinargerð.

Ekkert ríki á Norðurlöndum hefur nú kjarnorkuvopn á yfirráðasvæði sínu og öll löndin
hafa með aðild að samningnum um að dreifa ekki kjarnorkuvopnum (Non-Proliferation
Treaty) skuldbundið sig til þess að taka ekki við né framleiða slík vopn.

Skoðanakannanir meðal fólks á Norðurlöndum hafa sýnt eindregna andstöðu gegn
kjarnorkuvopnum og vaxandi fylgi við hugmyndir um kjarnorkuvopnalaus svæði. Í könnun
Ólafs Þ. Harðarsonar um "Viðhorf Íslendinga til öryggis- og utanríkismála", sem gerð var
sumarið 1983 og gefin út af öryggismálanefnd 1984, kom fram að 86% þeirra sem tóku
afstöðu voru fylgjandi hugmyndum um kjarnorkuvopnalaus svæði.

Íslensk stjórnvöld hafa hingað til fylgt þeirri stefnu að kjarnorkuvopn skuli aldrei leyfð í
íslenskri lögsögu og hefur hún verið í samræmi við þann vilja þjóðarinnar sem kemur fram í
ofangreindri könnun.

Þessi stefna var áréttuð í þingsályktun um stefnu Íslendinga í afvopnunarmálum 23. maí
1985 en þar segir:

"Um leið og Alþingi áréttar þá stefnu Íslendinga að á Íslandi verði ekki staðsett
kjarnorkuvopn hvetur það til þess að könnuð verði samstaða um og grundvöllur fyrir
samningum um kjarnorkuvopnalaust svæði í Norður-Evrópu, jafnt á landi, í lofti sem á
hafinu eða í því, sem liður í samkomulagi til að draga úr vígbúnaði og minnka spennu. því
felur Alþingi utanríkismálanefnd að kanna í samráði við utanríkisráðherra hugsanlega
þátttöku Íslands í frekari umræðu um kjarnorkuvopnalaust svæði á Norðurlöndum og skili
nefndin um það áliti til Alþingis fyrir 15. nóv. 1985.-'

Á s.l. ári hafa þingmenn á Norðurlöndum hist til að ræða þá hugmynd að Norðurlönd
verði yfirlýst kjarnorkuvopnalaust svæði.

Skipuð hefur verið þingmannanefnd þar sem fulltrúar 15 þingflokka eiga fulltrúa. Þeir
hafa þegar haldið fundi og viðræður um þessi mál halda áfram af fullum krafti.

Í ráði er að skipa embættismannanefnd sem vinni að tillögugerð jafnframt starfi
þingmannanefndarinnar. Fulltrúar Grænlands, Færeyja og Álandseyja eiga þegar sæti í
þingmannanefndinni .

Mikilvægt er að Íslendingar eigi fulla aðild að þessum viðræðum á öllum stigum málsins
því að þannig getum við best komið hugmyndum okkar og tillögum á framfæri.

Það væri mjög misráðið ef Íslendingar yrðu einir viðskila við hinar Norðurlandaþjóðirn-
ar í svo mikilvægum umræðum um utanríkis- og afvopnunarmál.

Tillaga þessi er flutt til að tryggja að svo verði ekki.


